Васіль Ткачоў

Д О Ш К І

П’еса ў дзвюх дзеях

Дзейныя асобы

Людзі:

К р у п я н к а.            

        Я к у ш э н к а .       . 

Ш ы ш.

Н я м к о. 

 К а ц ь к а.

Б а б у л ь к а.

Птушкі:

Б у с е л

 Вясна. Беларуская вёска ў прыфрантавой паласе.

Некалькі чырвонаармейцаў атрымліваюць загад зрабіць падлогу ў памяшканні сельскага Савета, дзе будзе размешчаны штаб дывізіёна, прыбыццё якога чакаецца праз двое сутак...

ДЗЕЯ ПЕРШАЯ

Вясковая вуліца. На заднім плане – будынак сельскага Савета і абрысы царквы. Раз-пораз чуваць царкоўны  звон: бом!.. бом!.. бом!..

З’яўляцца чырвонаармеец Крупянка, ён цягне за сабой дошку. Паклаў яе на зямлю, выцер лоб рукавом.

К р у п я н к а. Адна! ( Знікае).

Таксама з дошкай з’яўляецца чырвонаармеец  Якушэнка.
Я к у ш э н к а ( паклаў дошку на зямлю). Дзве! ( Знікае).

З’яўляецца Крупянка з чарговай дошкай, паклаў яе побач з раней прынесенай.

К р у п я н к а. Тры! ( Знікае).

Прыходзіць з дошкай  Якушэнка.

Я к у ш э н к а. Чатыры! ( Знікае).
Каля дошак пэўны час нікога няма. Даносяцца прыглушаныя галасы сваркі, і не цяжка здагадацца, што дошкі няпроста даюцца чырвонаармейцам – мясцовыя жыхары не дазваляюць разбураць вясковыя пабудовы, і таму чуваць воклічы: «Што вы робіце! Пашкадуйце!», «Гэта ж царква!», «Бог не даруе!», «Ён усё бачыць!», «А штаб куды загадаеце – на аблокі?!»
З’яўляецца Нямко.

Н я м к о (паказвае рукамі на дошкі, незадаволена). А-а-а! У-э-э-а! А-а-а! У-э-э-а! (Бярэ дошкі і знікае з імі).
З’яўляецца Крупянка з чарговай дошкай, разгублена глядзіць на тое месца, дзе павінны б ляжаць раней прынесеныя дошкі.

К р у п я н к а (злосна, у адчаі). Дзесяць! Сто!.. Ды каму яны патрэбны, гэтыя дошкі? Каму? Там не даюць, тут – крадуць! Што з іх – дамавіны рабіць? Дык не ж – нас, салдат, так закопваюць... у зямлю... як бульбіну вясной... толькі глыбей крыху... (Кліча). Якушэнка-а! Хахол!

З’яўляецца Якушэнка з дошкай.

Я к у ш э н к а. Больш няма дошак. Апошнюю забраў.

К р у п я н к а. Грай, Якушэнка!

Я к у ш э н к а. А дошкі... дзе?

К р у п я н к а. Грай, сказаў!

Я к у ш э н к а. А хто ты такі, каб мне загадваць? Тым больш – яфрэйтару?

К р у п я н к а. Ці будзеш граць, ці я раскурожу тваю скрыпку? К чортавай матары!..

Я к у ш э н к а. Нельга граць. З’явіцца старшына Гусеў, будзе лаяцца, калі  ўбачыць скрыпку.... Сказаў, разламаю... Тут, кажа, вайна, а не кансерваторыя...

К р у п я н к а. Бо ён – дурань. Тамбоўскі.

Я к у ш э н к а. Сам ведаю... хто ён. Але чалавек добры.

К р у п я н к а. Грай, Якушэнка!

Я к у ш э н к а. Не магу. Абяцаў старшыне не граць без яго дазволу...

К р у п я н к а. Бач ты! Граць на скрыпцы – дазвол трэба прасіць? У каго? У бога ці чорта?

Я к у ш э н к а. У старшыны.

К р у п я н к а. Дзе ён, той наш разумны старшына?

Я к у ш э н к а. За цвікамі пайшоў...

К р у п я н к а. Ды гэта я ведаю... Але ўжо можна было прынесці не толькі цвікі, але і сам штаб разам з камандзірам. Гатовы. І рамантаваць сельсавет  не трэба было б. А то – падлогу ім рабі. А дзе дошкі? Давайце дошкі – зробім. Гэта ўсё роўна, што аддаць каманду страляць па немцах, а зброю і патроны не выдаць... Страляй – і ўсё! Рабі падлогу – і не кірхай! Я гаварыў, дарэчы, і старшыне Гусеву пра гэта... А ён паслаў мяне, куды трэба. «Не вучы дзядулю кашляць!»

Я к у ш э н к а. А  ты, Крупянка, рабіў калі-небудзь падлогу з дошак?

К р у п я н к а. Хм. Жартуеш? Я, Якушэнка, не толькі не рабіў, але і хадзіў па ёй  мала... не тое каб!... Зразумеў?. Калі мне было? І не задавай дурных пытанняў!

Я к у ш э н к а. Не буду. Калі не хочаш.

К р у п я н к а. Пакуль няма старшыны Гусева, будзеш слухацца мяне.

Я к у ш э н к а. Не буду. Яфрэйтар –я, а не ты. Субардынацыя ў арміі як-ніяк павінна захоўвацца.

К р у п я н к а. Ведаю. Ты яфрэйтар, а камандзір – я. Гэта дзве вялікія розніцы. Не моршчыся, Якушэнка. Табе  далі  гэтае званне, каб сушешыць тваё самалюбства. Бо ты без лычкі, што даведка без пячаткі. Цешся. І слухай сюды!.. Знайдзі мне таго, хто сцібрыў дошкі. Разумееш?

Я к у ш э н ка. Не буду.

К р у п я н к а. Будзеш! Яшчэ як будзеш! Жывога ці мёртвага сюды яго! Выконваць загад! А я гэтыя, апошнія, пасцерагу... А то прыбудзе  старшына Гусеў, то што яму пакажам? Бессаромныя вочы? Во гэта? (Паказаў дулю). Двое сутак мы дошкі здабываем, а дзе яны? А заўтра – штаб прыедзе! Нас жа павесяць на першым дрэве! Без суда і следства! Уцяміў, яфрэйтар Якушэнка?

Я к у ш э н к а. Усё роўна цвікоў няма. Чым прыб’еш дошкі?

К р у п я н к а. Не можа быць, каб старшына Гусеў не вярнуўся з цвікамі... Пачакай! Каля царквы лесвіца стаіць, прынясі... Спатрэбіцца... Ты чуеш мяне? Ці аглох?

Якушэнка моўчкі знікае.

Б у с е л. А старшыны вашага не відаць. Я б убачыў, калі б ішоў... Эх, салдацікі!.. Там вунь, за вёскай, яшчэ адна дошка ляжыць... Шырокая – як сцежка... Праз раўчук яе добрыя людзі перакінулі, каб на другі бераг пераходзіць... Гэтымі дошкамі, здаецца, можна намасціць дарогу  і на неба... куды хочаш... Таму людзі і шкадуюць іх, берагуць, бы каштоўнасць яны маюць... А мне па балоце і так добра хадзіць... Клыпай сабе ды клыпай спакойненька...Дошкі вашыя ёсць, няма... ай!.. Ну, ну, што гэта яны там, людзі, зноў за чубы схапіліся? Без немцаў... самі пазабіваюць адзін аднаго...

Чуваць гвалт, але нядоўга – як з’явіўся, так і знік.

З’яўляецца Нямко з дошкамі, за ім ідзе Якушэнка.
Я к у ш э н к а. Бяры дошкі, Крупянка.

Н я м к о. А-а-а! У-э-э-а! А-а-а! У-э-э-а!

К р у п я н к а. Што ён кажа?

Я к у ш э н к а. А ты ў яго і папытай.

К р у п я н к а. Што, іх не мог сцягнуць хто-небудзь нармальны? Такому і па мордзе не дасі – і так пакрыўджаны лёсам. Ці прыкідваецца?

Я к у ш э н к а. Мусіць, не. Быў бы на фронце.

К р у п я н к а. Так, зараз высветлім... (Прыняў сур’езны выгляд). Хто такі?

Н я м  к о. А-а-а! У-э-э-а! А-а-а! У-э-э-а!

К р у п я н к а. Зразумела. Навошта табе, дзівак, дошкі? Табе яны... навошта? Нам – загад, каманда...разумееш? Іначай... пух-пух...за невыкананне.

Н я м к о. А-а-а! У-э-э-а! А-а-а! У-э-э-а! (Торкае ў неба рукамі, відаць, паказвае, што адтуль можа быць небяспека).

К р у п я н к а. Добра. Угаварыў. Кладзі дошкі на зямлю... не трымай, цяжкія ж... і шуруй дамоў. Чуеш мяне? Дамоў!

Я к у ш э н к а. Ён чуе, відаць, толькі Бога...

К р у п я н к а. Чыйго? Нашага ці нямецкага?

Я к у ш э н к а. Мне гэта невядома...

К р у п я н к а. То мне вядома. З нядаўняга часу богаў паболела...падзялілся на два... адзін за іх, другі – за нас... (Нямко). Пакладзі, сказаў, дошкі на зямлю. Ну, стой, стой... калі табе так добра. Дурань! Што з яго возьмеш?

Я к у ш э н к а. Крупянка!

К р у п я н к а. Што?

Я к у ш э н к а. Ты ж на скульптара вучыўся...

К р у п я н к а. Вучыўся і вывучыўся. Як мае быць.

Я к у ш э н к а. І скульптуры ў цябе такія грубыя, як ты сам?

К р у п я н к а. Пра скульптуры не скажу... іх бачыць трэба... але калі цябе ляпіць буду, то – гэта ўжо дакладна, і не пратэстуй! -- зраблю без лычак на пагонах. Ці з адной. На адным пагоне... Скажы гэтаму дурню... (Раптам спахапіўся). Пачакай! Пачакай, дык гэта ж жывы натуршчык! Чалавек з дошкамі! Чалавек ні ў дошках... ні на дошках, а – з дошкамі!.. Куды ён іх нясе? (Круціць Нямко і так і гэтак, але той не выпускае дошак з рук). Вось паглядзі, Якушэнка! Ён нясе дошкі! А з дошак можна зрабіць не толькі падлогу ў штабе! Не! Нямко, дай я цябе пацалую, дай я цябе абдыму! (Цалуе Нямко, і той нарэшце выпускае дошкі на зямлю, адна з іх балюча шлёпнулася на нагу Крупянку).
К р у п я н к а. Ё маё!.. Бля!...(Сцяўся ад болю, хаўкае ротам, выпускаючы разам з парам непрыстойныя, але так хораша падкрэсліваючы ягоны стан, словы: калі сачыць за   губамі, то словы тыя лёгка чытаюцца). Усё ў мяне. Нямко! Нямко! (Тармосіць яго).

Н я м к о.А-а-а! У-э-э-а! А-а-а! У-э-э-а!

К р у п я н к а. У вас гліна ёсць? Гліна? Чырвоная, як памідор! Як шчокі ў сытага чалавека! Як у начальніка! Гліна-а! Разумееш мяне? (Паказвае жэстамі, што такое гліна).

Н я м к о.А-а-а! У-э-э-а! А-а-а! У-э-э-а!

Я к у ш э н к а. Ён сказаў: Бог дае свята, а чорт работу.  

К р у п я н к а. Што?

Я к у ш э н к а. Гліна ёсць.

К р у п я н к а. Бачыў?

Я к у ш э н к а. Я люблю гліну... хоць і не скульптар. Яна паслухмяная, як і іншая дзяўчына... ціскай яе, калашмаць, мні... а яна паддаецца... робіцца цёплай... мяккай...

К р у п я н к а. Панесла!..

Я к у ш э н к а. Ага. Панесла.

К р у п я н к а. Скрыпка, я адчуваю, у  цябе была – як вуда ў нягеглага рыбака... закінуў – і чакай, пакуль клюне...

Я к у ш э н к а. Клявала. І часта.

К р у п я н  к а. Кручок, відаць, добры маеш, гад?

Я к у ш э н к а (папраўляе). Смычок. Смычок!

К р у п я н к а. Адна... трасца!.. А то што ж за музыка такі, што ніводнага разу я не чуў, як ты граеш! Прыкідваешся, мусіць? Я ж помню, як папыталі ў нас, калі прызвалі на службу... хто што можа рабіць? Ты што сказаў? Напомніць?

Я к у ш э н к а. Я тады няпраўду сказаў. Схлусіў.

К р у п я н к а. А чаму?

Я к у ш э н к а. Баяўся, што скрыпку прымусяць выкінуць... бо вайна ж... не да музыкі...

К р у п я н к а. Але ж ты сказаў, што можаш граць... на патэфоне. (Смяецца). Прыдумаў жа! На патэфоне!.. «Я магу, таварыш камандзір, граць на патэфоне!» Здзівіў увесь белы свет сваім прызнаннем. Малайчына. А што мне тады заставалася сказаць? Люблю ваяць прыгожых жанчын...

Я к у ш э н к а. Валяць?

К р у п я н  к а. Ваяць. Ваяць. З гіпсу. А ў такіх умовах, як сёння, – з гліны. З сырога пяску... але ўсё гэта ненадоўга. Зімой магу са снегу. І не толькі дзеда Мароза з торбай за плячыма... і не толькі ... Снягурку магу... О, Снягурка!..Чуеш, Якушэнка?

Я к у ш э н к а. І на гліне, пэўна ж...і на снезе... можаш?

К р у п я н к а. Не, ну ты невылечны чалавек. Каму што! Каму што! Уявіце сабе: побач сядзіць музыкант, скрыпач,  я ніводнага разу не чуў, каб ён хоць ну самы малюсенькі разочак зайграў... Пакажы, можа ў цябе і зусім пальцы у вузел завязаны?

Я к у ш э н к а. На.

К р у п я н к а. Бачу. Набярэш імі гліны. Пальцы добрыя. Там, дзе бачыў. І адвядзі гэтага нямога... што ён тут будзе стрыгчы вушамі? Чорт яго ведае, што за чалавек! Можа, ён тут маўчыць... а дзе трэба – загаворыць... рот так раскрые, што і гармаце не ўступіць. Адным вухам слухае, другім выпускае. А? Дзейнічай, Якушэнка! (Нямко). І ты – шагам ...арш!

Я к у ш э н к а. Дык гліну ці лесвіцу?

Нямко не слухаецца. Крупянка разварочвае яго, дае каленам пад адно месца, але Нямко не ідзе.
К р у п я н к а. Якушэнка!  Будзь другам... забяры і яго з сабой. А гліну ці лесвіцу – рашай сам. (Раптам). Лесвіцу!

Якушэнка і Нямко знікаюць.
(Аглядаецца па баках, рашуча). Падлога ў штабе пачакае. Усё роўна цвікоў няма. (Робіць з дошак прама  на зямлі  карыта для замесу гліны). Сёння сон бачыў... дзівацкі... не інакш... Быццам мяне ў армію прызвалі... і не вайна зусім... а проста служыць... час прыйшоў... Ну, і прысягу прымаць пара... Усе камандзіры ў казарме сядзяць на сталом... пасярод старшына Гусеў... выклікаюць мяне... Першага...Уваходжу страявым крокам... дакладваю, як і мае быць... па статуту: таварышы старыя, чырвонаармеец Крупянка для прыняцця прысягі прыбыў... Сесці не прапанавалі – канешне, старыя, а я – салага... Пытаюць: пісьмы дамоў пішаш? Пішу, адказваю. За перагрузку пошты – дзве банькі... Я адразу адмаўляюся, раблю задні ход: не, таварышы старыя, не пішу... Ага, не пішаш? За непавагу да бацькоў – яшчэ дзве банькі... гэта значыць рамянем па адным месцы...спражкай...А калі сказаў, што сястра ёсць, Марыйка, то пару банек скінулі – будзе, маўляў, старычку жонка пры звальненні...пасля дэмабілізацыі. Колькі разоў усё ж сцебанулі – не ўвярнуўся... (Памацаў тое месца, па якому сцебанулі)... баліць... аказваецца, спаў калі, то востры каменьчык падкаціўся... І Якушэнку дасталося! Яму больш... Бо абхітрыць старыкоў захацеў –  тое месца, па якому лупцуюць, коўдрай абматаў, а наверх  штаны нацягнуў... І ўкаціўся ў казарму, бы снежны ком... Калі Фрыдмана пранесла, то Якушэнку дасталося. Дзе яўрэй прайшоў, там хахлу няма чаго рабіць.

З ‘яўляецца Якушэнка з лесвіцай.
Я к у ш э н к а (злосна). Калі ж хочацца і хлеб есці і на печы ляжаць!   Ледзь зуб не выбілі за гэтую лесвіцу.

К р у п я н к а. А я колькі разоў табе гаварыў: з аўтаматам хадзіць трэба, з аўтаматам! А ты ў кустах яго схаваў.

Я к у ш э н к а. Ён цяжкі...

К р у п я н  к а. Ды не скрыпка!.. А людзі зброі баяцца. Толькі зброі – і больш нічога. А любы звер, нават самы моцны, заўсёды баіцца чалавека. Любы! (Ускочыў на лесвіцу, якую ледзьве трымае Якушэнка, доўга ўглядаецца, заўважае бусла). Няма старшыны Гусева... не відаць... Паслухай, Якушэнка, а чаму гэта бусел адзін у гняздзе? Адзін і адзін?

Я к у ш э н к а. Не дакладваў...

К р у п я н к а. Ды я гэта разумею. А можа такое быць, што  ён без жонкі застаўся... без напарніцы? Ці як там у іх?

Я к у ш э н к а. А чаму – ён? А , можа, гэта яна?

К р у п я н к а. Ды пад хвост не глянеш...

Б у с е л. Дзед Шыш да іх ідзе. Гэтыя хлопцы яго не ведаюць, але запомняць. Х-ха-ха-ха: у Шышы не возьмеш ні шыша. Я раней на суседняй ліпе жыў... там было маё гняздо. І кола ляжала добрае... з калёс. Аднак ён пасярод гнязда штыр забіў, каб я сесці не мог... Пераманіў да сябе... А куды мне было падзецца? Усе буслы пры сваіх гнёздах, адзін я са сваёй Надзюшай без  вугла застаўся... З ім, з гэтым дзедам, вуха трэба тарчком трымаць! Каб жа я мог гэтым хлопцам падказаць, то папярэдзіў бы!.. Шкада: абхітрыць... абдурыць... І сваё не аддасці, і чужое забярэ... Хаця хто яго ведае, гэтага дзеда? Можа для іх, для хлопцаў, ён і карысным нечым будзе... Усё ж яны – людзі... паразумеюцца... Гэта нам, птушкам, цяжэй...

Крупянка злез з лесвіцы, Якушэнка паклаў яе на зямлю.
К р у п я н к а. За глінай я сам пайду... Можаш не той прынесці.

Я к у ш э н к а. Баба з возу – каню лягчэй.

Б у с е л. Можна падумаць, што ён ведае, дзе ў нас тут добрая гліна? Смех дый годзе! Ямін пачата многа, але «глінкамі» толькі называюць... Гліна за лесам, дзе партызаны цэлую машыну зброі схавалі, а нехта ўкраў... Во там гліна! Яшчэ ёсць гліна, дзе Нямко закапаў швейную машынку «Зінгер», як немцам прыйсці... а забыўся – не можа знайсці. Я бачу, дзе яна, тая машынка... я – ведаю... Але ж дзяўчынка Кацька шыць хоча і апратку лапіць, а Нямко толькі мыкае, а ўспомніць – не успомніць... нібы яго хто даўбнёй якой уходаў па галаве... і выбіў усё, што там было... разам з верхам і дном... Не чуе, а яшчэ і памяць – як рэшата... Адна бяда не ходзіць...

З’яўляецца Шыш.
Ш ы ш. Ну, і што мы, хлопцы, тут робім?

Я к у ш э н к а. Выконваем загад камандзіра.

Ш ы ш. Нават так?

К р у п я н к а. Нават... А табе што?

Ш ы ш. Ды мне, уласна кажучы, нічога... Але лесціцу – туды, дзе ўзялі!

К р у п я н к а. Якушэнка!

Я к у ш э н к а. Ну, чаго табе?

К р у п я н к а. У якім кусце твой аўтамат?

Я к у ш э н к а. Там... (Махнуў рукой).

К р у п я н к а. Закруцішся ты тут , галаву табе задураць – і не знойдзеш потым...

Я к у ш э н к а. Знайду.

К р у п я н к а. І пад трыбунал!.. Атрымлівай!.. Пад завязку!.. Як на плечы ўзваліць!..

Я к у ш э н к а. Усіх не  патрыбуналяць...

Ш ы ш (крэкнуў). Дык гэта самае... лесвіцу.. на ранейшае месца. Ага. Я па ёй на царкву забіраюся... звон даю... А без лесвіцы не дам! Вы чуеце мяне, сапліўцы?!

К р у п я н к а ( ходзіць вакол дзеда, прыглядаецца). Пачакай, пачакай... Косць у цябе, дзед , моцная... шырокая...Мне такая і патрэбна... (Шышу такая ўвага да сябе не падабаецца, ён усяляк ухіляецца ад яго жэстаў). Нос выразны... Бог семярым нёс... Калі жанчыны з такім носам не назавуць цябе нахабнікам, то потым яны назавуць цябе аслом...

Ш ы ш. Адстань, ірад! Знікні з вачэй!  

К р у п я н к а. Скажы, Якушэнка!

Якушэнка ўзяў лесвіцу, знікае.
К р у п я н к а. Ты – натура!

Ш ы ш. Ведаю... я натурлівы... як упруся, то мяне і з месца не спіхнеш.

К р у п я н к а. Калі што, дзед, я цябе знайду...

Ш ы ш. Што, нават з-пад зямлі дастанеш?

К р у п я н к а. Там будзе відаць. Але скажу адно: у вас што ні чалавек, то – натура... Жывы матэрыял. Жывы!

Ш ы ш. Ды пакуль, дзякаваць Богу...

Вяртаецца Якушэнка.
(Якушэнку). Дзякуй, баец.

Я к у ш э н к а. Там на даху дошкі ёсць...

Ш ы ш (гучна). Не дам! Не дам! Не дам! Вы ж – грэшнікі! Бог не даруе!

К р у п я н к а. Чый Бог? Наш ці нямецкі?

Ш ы ш. Не бярыце з царквы дошкі... Я ў бацькі  вам годны, і дрэннаму вучыць сыноў сваіх не буду...

К р у п я н к а. А камандзіру што на падлогу – салому пасцелем? Як у кароўніку? Як у свінарніку? Дык ён жа не доіцца! І сала не нагульвае! За што такая пашана? За якія заслугі?

Паўза.
Ш ы ш. Едзьце, хлопцы, адсюль... Пакіньце нас... Мы жыць хочам...  Мы жыць стараемся... (Выходзіць).
Я к у ш э н к а. Што гэта ён заладзіў: жыць ды жыць... А хто не хоча? Мы?  Не, даруй, дзед... Яшчэ як хочам. Яшчэ як!..

К р у п я н к а (задумліва). Цікавы дзед. Цікавы. Сваіх праганяе... што гэта значыць? Якушэнка!

Я к у ш э н к а. Не разумею таксама.

К р у п я н к а. Можа ён пірог выпякае ў печы, каб іншых салдат сустрэць? Са свастыкай? Для чаго б тады нас гнаў? Дарогу ж трэба ачысціць. Небяспечны чалавек! У яго, мусіць, Якушэнка, таксама аўтамат у тым кусце, дзе і твой, ляжыць, а?

Я к у ш э н к а. А што з гэтымі дошкамі рабіць будзем? На падлогу ўсе роўна мала...

К р у п я н к а. Дык ты што прапаноўваеш? І гэтыя вярнуць людзям? З боем, можна сказаць, бралі кожную дошку... і вярнуць?

Я к у ш э н к а. Я так не гаварыў...

К р у п я н к а. Але думаў так.

Паўза.
Я здагадваюся, дзе ў вёсцы можна дошкі раздабыць. Здагадваюся. Вяскоўцы – народ запаслівы, прадбачлівы, і кожны з іх думае пра свой апошні дзень... і кожны з іх рыхтуецца да яго... Вайна не вайна, а паміраць усе роўна трэба... не толькі ад куль...ад асколкаў... жыццё так выштукавана... Так што будуць цвікі, будзе і падлога! Я за глінай, Якушэнка! (Знікае).

Я к у ш э н к а (глядзіць услед). У яго з адной губы і горача і сцюдзёна... у Крупянкі, значыць. Так-так-так.

З’яўляецца Шыш з кошыкам. Узяў у кошыку чыгунок, паставіў на зямлю.

Ш ы ш. Зварылася. Толькі з печы. Бульба. У мундзірах. Еш, хлопча.

Я к у ш э н к а. Дзякуй.

Ш ы ш. Больш нічога няма. Партызаны ўсё забралі. (Прысеў каля чыгунка, абірае  бульбу).  Частуйся, частуйся. салдат. У маёй дачкі нават боцікі... скураныя... лёгенькія... канфіскавалі. І хто ў іх там, у лесе, фарсіць будзе?

Якушэнка моўчкі есці бульбіну.
Калі яшчэ вас прыгоняць багата – што тады будзе? Што пасля вас застанецца? У вас, праўда, хоць кухня будзе...Ёсць кухня?

Я к у ш э н к а. Канешне.

Ш ш ы ш. І апранутыя. Ну, магчыма, дзеці паявяцца...больш будуць на азіятаў падобныя...і толькі. Тут мудрасці вялікай не трэба. Хоць тут і няма з кім... адна Кацька... яе брат Нямко хавае ў бліндажы і ад сваіх, і ад чужых...... Новы замок павесіў на дзверы... Свірнавы... І дзе ён такі замок, цікава, адкапаў?

Я к у ш э н к а (папярхнуўся, кашляе). Ад каго... ад каго хавае?  

Ш ы ш.  Ад вас. У канкрэтным выпадку. Ад каго ж! Ад вас. Яна, праўда, надта ж  прыгожая, сцерва!... Глянеш – і вочы, як ад сонца, заплюшчваюцца...Нельга глядзець на яе спакойна... Жылы і ў мяне, у старога, цягне...Кроў прымушае закіпаць.. А больш радзіць ніхто не зможа... старыя ўсе... ды малыя. У жмуркі толькі паміж сабой нашы бабы гуляць і  могуць... Паміж сабой ды з дрэвамі... Дрэвы – замест мужчын ім... І кожнай з іх, відаць, здаецца, што яна хоча паймаць з завязанымі вачыма свайго любага, ловіць, ловіць... хапае, прыгортвае да сябе, а то не любы, а – дрэва... Халоднае, нібы прамёрзшае на марозе... Ты еш, еш, салдат.

Я к у ш э н к а. Ем.

Ш ы ш. Бульба ёсць – не акалеем з голаду.

З’яўляецца Нямко з вядром, высыпаў гліну ў карыта.

Н я м к о.А-а-а! У-э-э-а! А-а-а! У-э-э-а! (Знікае).

Ш ы ш. Навошта вам гліна?

Я к у ш э н к а. Адзін Крупянка ведае.

Ш ы ш. Гэта твой напарнік?

Я к у ш э н к а. Я яго. Крупянка – скульптар.

Ш ы ш. Бач ты! Скульптар, кажаш? А што гэта за цукерка такая, з чым ядуць?

Я к у ш э н к а. Яшчэ будзеце ведаць...

Ш ы ш. Добра, хлопцы. Добра... Я разумею: загад... Судзіць будуць, калі не выканаеце... ( Знікае, але перад гэтым доўга і прыдзірліва  ўсё аглядае навокал).
З’яўляецца з вядром Нямко, высыпаў гліну.

Н я м к о. А-а-а! У-э-э-а! А-а-а! У-э-э-а!
З’яўляецца Крупянка. Узяў у Нямко вядро, змерыў вядром ягоны рост.

К р у п я н к а. Малавата. Каб зляпіць мне цябе, Нямко, патрэбна яшчэ... бачыў... колькі вёдраў гліны? Так што калі хочаш стаяць у цэнтры вёскі з выцягнутай наперад рукой і з картузом у ёй -- цягай гліну! Уперад! (Падштурхнуў Нямко).

Н я м к о.А-а-а! У-э-э-а! А-а-а! У-э-э-а! (Знікае).

К р у п я н к а. Я, Якушэнка, чуў дзявочы голас... калі за глінай хадзіў... Голас прасіў аб дапамозе.

Я к у ш э н к а. Чаму ж не дапамог?

К р у п я н к а. Згубіў след. Ішоў на голас, а потым яна перастала прасіць аб помачы... Мне цікава, хто б гэта мог быць? Няўжо тут, у гэтай вёсцы, акрамя нас, яшчэ нехта ёсць, каму таксама аддадзены загад?.. Толькі іншага кшталту. Як думаеш, Якушэнка?

Я к у ш э н к а. Прыгожы голас?

К р у п я н к а. Вельмі.

Я к у ш э н к а. Значыць, і дзяўчына прыгожая.

К р у п я н к а. Значыць, так.

Я к у ш э н к а. Тады ратуй, Крупянка. Сёння прыгажосці на зямлі мала. Вайна таму што. Ратуй, Крупянка.

К р у п я н к а. Адстань!

Я к у ш э н к а. Чаго ты?

К р у п я н к а. А, можа, мне памроілася? Такое магчыма, Якушэнка?

Паўза.
Якушэнка!

Я к у ш э н к а. Я не буду больш дошкі шукаць. Не буду.

К р у п я н к а. Будзеш.  А хто будзе?

Я к у ш э н к а. Не ведаю.

К р у п я н к а. Камусьці ж трэба...Можа гэта і лепш, што старшыны Гусева няма... Ён прымусіў бы нас  усе дошкі, якія толькі дзе можна садраць, прынесці сюды... Гусеў прымусіў бы! Ён мёртвага заставіць дошкі насіць! Уяўляеш, калі б быў з намі сёння Гусеў, што б было ў гэтай Мадоры?

Я к у ш э н к а. Так. Так точна.

К р у п я н к а. Да старшыны трэба ўмець даслужыцца. Ты не зможаш, хоць і палтаўскі...

Я к у ш э н к а. Мне не трэба гэта.

К р у п я н к а. Хлусіш! Ну хлусіш жа!

Я к у ш э н к а. Сам не магу зразумець – праўду гавару ці хлушу.

К р у п я н к а. Пачакай... Я зараз... (Знікае).

Я к у ш э н к а. Вярніся, Крупянка!

Паўза.
 Усё зразумела: сястра нямога са склепа голас падае. Крупянка не ведае – і добра, што не ведае. А то не выканаем загад. Крупянка можа і забыцца на загад... ён чалавек захапляючы. З ім не прападзеш,   але гора цяпнеш.

З’яўляецца Нямко. Маўчыць.
Ну, што ў цябе? Як жыццё, хлопча? Схаваў, кажаш, сястрычку надзейна? 

Н я м к о.А-а-а! У-э-э-а! А-а-а! У-э-э-а!

Я к у ш э н к а. Глядзі ж, каб потым не шукаў, як швейную машынку «Зінгер». Уся вёска гамоніць пра тваё майстэрства хаваць швейную машынку. Не паўтары фокус.

Н я м к о. А-а-а! У-э-э-а! А-а-а! У-э-э-а!

Я к у ш э н к а. Гэта твая справа – слухацца, не слухацца... Ужо дарослы.

З’яўляецца Крупянка. І выгляд у яго такі, бы ён нечым вельмі ўражаны.

К р у п я н к а. Якушэнка... слухай сюды, Якушэнка!.. Бяры дзеда Шыша, Нямко бяры... Хаця не: стоп! Я сам... Усю вёску падняць трэба... Можа яны чые сваякі? 

Я к у ш э н к а (падыходзіць да Крупянкі, глядзіць яму прама ў вочы). Ты пра што?

К р у п я н к а. Не паверыш... У лес звярнуў... Хацеў паглядзець, ці ёсць ужо падснежнікі... А там... а там жудасная карціна, Якушэнка...

Я к у ш э н к а (нецярпліва). Ды гавары ж ты ўжо нарэшце!..

К р у п я н к а. Дык і гавару... На бярозе ікона вісіць... а перад ёй стаяць на каленях людзі...

Я к у ш э н к а. Стаяць... і добра...

К р у п я н к а. Дык яны ж спаленыя!.. А ты... а ты... без аўтамата ходзіш, засранец! Вазьмі аўтамат, я сказаў!

Я к у ш э н к а. Ён у мяне ў рэчавым мяшку.

К р у п я н к а. Павесь на плячо, падла!..

Якушэнка ўзяў аўтамат, закінуў на спіну.

Вось так і хадзі. Я, відаць, Якушэнка, усё жыццё гэта буду бачыць... Ікона... і людзі на каленях... спаленыя... Яны як усё роўна з гліны... толькі не з чырвонай – з чорнай... А цяпер пайшлі... Пайшлі, Якушэнка. Пакуль мы там больш патрэбны... А старшына даруе... калі што... 

Якушэнка і Крупянка знікаюць.
Н я м к о. А-а-а! У-э-э-а! А-а-а! У-э-э-а! (Доўга глядзіць услед чырвонармейцам).

Зацямненне.

На тым жа месцы. Вяртаюцца Крупянка і Якушэнка. Якушэнка хавае аўтамат у рэчавы мяшок.

К р у п я н к а (строга). Куды?!

Я к у ш э н к а. Ды хопіць табе, Крупянка! Заікам зробіш... (Закінуў аўтамат за спіну).
К р у п я н к а. Чужыя людзі былі... прышлыя... Мусіць, бежанцы... Усе паперкі згарэлі...  Нічога пры іх...

Я к у ш э н к а. Можа і так.

К р у п я н к а. Муж і жонка, мабыць. А мне, Якушэнка, чамусьці  здаецца, што мужчына – гэта старшына Гусеў..

Я к у ш э н к а. Кінь ты дурное!

К р у п я н к а. Вось і кінь. А боты?

Я к у ш э н к а. У чым толькі людзі цяпер не ходзяць. Садраў з забітага – вось табе і абутак. Боты. Боты яшчэ ні аб чым не гавораць.

К р у п я н к а. Гэта я так, прабач. Старшына не верыць у Бога... ён не будзе перад іконай стаяць.

Я к у ш э н к а. А можа здарыцца такая сітуацыя, што і станеш на калені перад самім д’яблам.

К р у п я н к а. Не, старшына на калені ніколі не стане. Ні перад кім. Ні перад чым.

Я к у ш э н к а. Багата мы ведаем, хто ён такі, старшына Гусеў...

Кувае зязюля. Раз, другі, трэці... Чырвонаармейцы насцярожыліся.
К р у п я н к а. Усяго? (Вытрымаўшы паўзу). Мала.

Я к у ш э н к а. Лянівая...
К р у п я н к а (памахаў кулаком зязюлі). Я табе!.. Пачакай!..

Я к у ш э н к а. Што ёй чакаць? Яна сваю справу зрабіла, а ты думай-гадай, што накувала табе...

К р у п я н к а. А я так разумею: зязюля кувае для ўсіх людзей... для старых і маладых... і ўсе яны аднолькава жыць не могуць... А тэрмін усім адзін адмервае аднолькавы. Вядзьмарка ты, зязюля.

Раптам затарахцеў будзільнік. Крупянка здзівіўся.
Я к у ш э н к а (кінуўся да рэчава мяшка, спрабуе дастаць будзільнік, але спяшаецца і не трапляе рукой у рэчмяшок, тады ён вытрасае ўсё, што там ёсць). Ну, ты! Глянь, а!... Маўчаў увесь час, а тут голас падаў, нягоднік! Супакойся! Каму гавораць!.. (Нямала спрыту прадэманстраваў, каб будзільнік замоўк). Фу-у ты, бачыў! Ледзь спыніў!
К р у п я н к а. Што гэта за певень у цябе такі, Якушэнка? Адкуль?

Я к у ш э н к а. Ды... мой! Будзільнік, скрыпка і дзве кніжкі – усе мае рэчы.

К р у п я н к а. Ну дык і падушку б з сабой насіў, калі будзільнік цягаеш.

Я к у ш э н к а. Не ўлезла... гаспадыні, у якой кватараваў, пакінуў. На памяць. А будзільнік у яе свой быў...

К р у п я н к а.Зразумела. Ты, значыць, настаўнікам працаваў?

Я к у ш э н к а. Быў грэх...

К р у п я н к а (падняў з зямлі паперку). Ды і не адзін... Вось тут напісана тлумачальная запіска... на імя дырэктара школы  Хадзьковай  Вольгі Лявонцьеўны...

Я к у ш э н к а. Вярні!

К р у п я н к а. А што тут такога?

Я к у ш э н к а. Не твая!

К р у п я н к а. Што, і прачытаць нельга?

Я к у ш э н к а. Не для цябе пісалася...

К р у п я н к а. Не для мяне – ведаю. Для дырэктара школы... Ну, Якушэнка! Будзь сябрам! Дай прачытаць,а? Ведаеш, у мяне хвароба такая – чытаць чужыя пісьмы. Як толькі навучыўся чытаць... ні Пушкіна, ні Талстога... а чужыя пісьмы хлебам не кармі, а дай пачытаць. «Который раз давал себе я слово прочесть и Гете и Толстого, но утешает один пример: их не читали ни Данте, ни Гомер...» Дай пачытаць.Ну, такім нарадзіўся я вось чытачом...

Я к у ш э н к а. Відаць, не атрымліваў па карку?

К р у п я н к а. Не. Не было такога выпадку.

Я к у ш э н к а. Тады атрымаеш. Абяцаю.

К р у п я н к а. Скрыпка і бокс – розныя віды спорту. Неяк не ўяўляю цябе, Якушэнка, у бліжнім баі... махаючага кулакамі. Ты ж не народжаны біцца. Я б такіх, як ты , і зусім  на вайну не браў. Ну, якая з цябе карысць? І шкоды быццам бы няма... і карысці таксама...

Я к у ш э н к а. Багата ты наваяваў, гляджу. Толькі гліну месіш. І ўсё тваё геройства.

К р у п я н к а. Гліна глінаю, а скрыпку тваю я яшчэ ніводнага разу так і  не пачуў.

Я к у ш э н к а. І не пачуеш.

К р у  п я н к а. Так катэгарычна?

Я к у ш э н к а. Так і не інакш.

К р у п я н к а. Строгі, аднак!

Я к у ш э н к а. Там, у запісцы, нічога няма такога...

К р у п я н к а. Дык чаму ж тады не хочаш, каб я азнаёміўся з напісаным?

Я к у ш э н к а. Перагарэла... ( Махнуў рукой).Угаварыў: чытай.

К р у п я н к а. А вось цяпер мне не хочацца. Калі не даюць – прашу, бо вельмі хочацца. А дазволяць – не-е, і не паказвай... адварочвае... Ну яго!.. Сам прачытай... (Працягнуў паперку Якушэнку, той узяў).

Я к у ш э н к а. Гэта мне, калі праводзілі  на фронт, дырэктар нашай школы Вольга Лявонцьеўна са шкатулкі сваёй дастала... усміхнулася... і падала. Будзеш, кажа, школу ўспамінаць, Якушэнка, абавязкова... калі тлумачальная табе на вочы патрапіць... Ну, прасыпаў я. Спазняўся на ўрокі. Дзела маладое... А яна, дырэктарка, вымушала мяне тлумачальныя пісаць... у яе багата там, у шкатулцы, засталося маіх тлумачальных... але ці таму, што ўсе яны падобныя адна на адну, як дзве кроплі вады, ці па іншай прычыне... не ведаю... не магу сказаць... вярнула мне толькі адну. Вось гэтую... На памяць пра школу...

К р у п я н к а (амаль выхапіў з рукі Якушэнкі паперку, чытае). «Тлумачальная... Дырэктару... Я, настаўнік музыкі Якушэнка П.А. ...» Пятро ты?

Я к у ш э н к а. Пятро.

К р у п я н к а. Вось бачыш, дзякуючы гэтай маленькай паперцы і пазнаёміліся... (Паціснулі адзін аднаму рукі). «...спазніўся сёння на першы ўрок па вельмі важнай прычыне. Справа ў тым, што мой будзільнік дужа стары, 1913 году вырабу...» (Кіўнуў на будзільнік). Гэта вось гэты выкапень??

Я к у ш э н к а. Так, так.

К р у п я н к а. А скрыпка ў цябе, выпадкова, не Страдзівары?

Я к у ш э н к а. Каб жа!..

К р у п я н к а. « Завод «Чайка» , горад Масква... тройчы быў у рамонце... Адным словам, адным словам...»  На, Якушэнка! Адным словам... Усё ж папера. Дэфіцыт. Дадумацца ж такое напісаць! Галаву трэба мець. Будзільнік вінаваты, што настаўнік спазняцца на ўрок. Ты хоць тут яго нікому не паказвай. Ці зусім выкінь.

Я к у ш э н к а. А хай ляжыць. Есці не просіць.

К р у п я н к а. Яно і праўда: чым гранату насіць – лепш сапсаваны будзільнік: ён лягчэй...  Ды, можа якую і бабу  ім  напалохаеш... рабі, скажа, што хочаш, толькі не падрывай... Разлік дакладны! Снайпер ты, Якушэнка!

Я к у ш э н к а. Ды хопіць табе!.. Навошта глупствы гаварыць?

К р у п я н к а. Ды не глупствы гэта ўсё – жыццё. Ты вось, дзівак, не дазваляў мне тлумачальную запіску прачытаць... А ўяві... Не, не буду... не трэба... лішняе ўсё гэта... толькі душу вярэдзіць...Прамаўчу. Ну хто мяне за язык цягне?

Я к у ш э н к а. Чаму ж? Сказаў «а», скажы і «б».

К р у п я н к а. Калі толькі моцна просіш?

Я к у ш э н к а. Моцна.

К р у п я н к а. Не дай бог, Якушэнка, здарыцца што... і  твае тлумачальныя будуць чытаць усе, хто не палянуецца... Усю душу тваю ператрасуць... пералапаюць...

Я к у ш э н к а. Забітаму не сорамна.

К р у п я н к а. Але ж жывому – сорамна?

Я к у ш э н к а. Жывому – так... (Парваў паперку на шматкі і рассеяў іх над зямлёй). Жывому і сапраўды ўсё гэта непрыемна... Не магу выспацца, не магу! Ці хворы я, ці здаровы – ну не ведаю!.. Спаў бы і спаў. (Пазяхнуў).

К р у п я н к а. Выспімся. Не на гэтым свеце , дык на тым.

Я к у ш э н к а. На тым не трэба. На спіне мы яшчэ наляжымся...

Гул варожага бамбардзіроўшчыка. Чырвонаармейцы задралі галовы – праводзяць яго.

К р у п я н к а. Разведчык.

Я к у ш э н к а. Ён...

Прыбягае Шыш.
Ш ы ш (усхвалявана). Бачылі?! Над Кругліцай тады таксама ... праляцеў... Мусіць нават і гэты... А потым цэлая зграя іх з’явілася...і зраўнялі вёску з зямлёй...Разам са штабам!.. Каб жа так не было ў нас!..

К р у п я н к а. Дзед, ідзі да бабы! Пад спадніцу! Чуеш? Хавайся там, калі памесцішся!..

Гул паступова знікае.
Ш ы ш. Куды ісці, да якой бабы? Цьфу! Баба нікуды не дзенецца. Уся і зброя ў мяне – вілы-варсачы. Імі толькі варон палохаць... А вы, хлопцы, сваё атрымаеце. Дагуляецеся. Папомніце дзеда Шыша.

Даплывае царкоўны звон.
Хто гэта? Я ж тут... Хто залез? Гэта ж свавольства! Ну, забрыкай цябе камар!..  Бацюшка мне аднаму даверыў... (Амаль подбегам знікае).

Я к у ш э н к а. А старшыны Гусева няма... Вось такія справы. Пайду пагляджу на дарогу... з царквы... Адтуль далёка відаць...

К р у п я н к а (абыякава). Ідзі.
Якушэнка знікае.
Пісьмо дамоў напісаць  ці што? Можна. І трэба. Толькі пра што, аб чым? Як дошкі збіраем? Як людзі ад нас пахаваліся , з хат не выходзяць? Пра дзеда Шыша, у якога... Ды што дзед! Яго якраз і зразумець можна... за людзей хвалюецца ... за сваю Мадору... А вунь бусел на дрэве сядзіць... Адзін... Няўжо сірата?

Даплывае царкоўны звон.

 Не будзеш жа пра буслоў пісаць, калі вайна, калі страляюць, калі забіваюць. А чаму ты адзін, бусел? Чаму? Я ў цябе пытаю! Ты ж не на яйках сядзіш... ты ж толькі прыляцеў...з выраю...... з цёплых краін, дзе, мабыць, зусім ніякой вайны няма... якія яйкі!.. Матуля! У мяне ўсё добра. Выканаю баявое заданне – напішу больш падрабязна... а пакуль – два словы: жывы... здаровы... чаго і табе жадаю...Тату не сустракаў... а дзе яго можна сустрэць, калі ўсё ў вайне? Клубок! Прывет браціку Валіку і сястрычцы  Верачцы... Абдымаю і моцна цалую... Ваш сын і брат Сяргей Крупянка. (Дастаў сшытак, піша пісьмо).
Б у с е л. Гэта ён мне што гаварыў ці не? Быццам бы паблізу нікога няма. Тады – мне... Далёка, то не чуваць... Калі вецер у мой бок --тады добра чую...Што гэта яны, хлопцы, на адным месцы таўкуцца? Што яны сабраліся рабіць? Спярша дошкі цягалі, тады, відаць, прытаміліся і заняліся абы-чым... Ходзяць узад-уперад, рукамі махаюць... Можа, таксама чакаюць каго? Як я сваю Надзюшу... куды яна падзелася? З учарашняга дня няма... як паляцела на балота вячэраць, і вось чакаю... Горш няма чакаць... А палячу насустрач – размінемся, бывае... О-хо-хо-о!.. Аднак трывожна робіцца, хвалявацца пачынаю... ніколі такога не было раней, каб Надзюша спазнялася, затрымлівалася недзе... Хаця тады не стралялі, самалёты не гулі чужыя... Цяпер асцярожна трэба лётаць... вельмі... Усім, усім... і людзям, і птушкам цяжка стала... А дзед Шыш той то на царкве сядзіць, то пад царквой... непрыкаяны ён нейкі... такое ўражанне, быццам ён месца сабе не знаходзіць... Ідуць, сюды ідуць...

Бусліны клёкат.

З’яўлюцца Шыш і Якушэнка.

Ш ы ш (усхвалявана). Нячыстая сіла... Нячыстая сіла...не інакш... А што яшчэ можна падумаць? Нікога каля званоў няма, а яны  звоняць ... як жывыя... Самі па сабе...

Я к у ш э н к а. Праўда, Крупянка. Ён не хлусіць.

Ш ы ш. Хто –я? Я , маладыя людзі, ніколі не хлушу. Я веру ў бога.... мне нельга хлусіць...

Ш ы ш. Госпадзі! (Перахрысціўся). Госпадзі!..

К р у п я н к а. Мы будзем калі-небудзь падлогу рабіць ці не? Для штаба? Мы чырвонаармейцы ці хто?

Я к у ш э н к а. Цішэй, дзед Шыш богу моліцца.
Ш ы ш. Госпадзі! Бачыш, як яно атрымліваецца? Дошак нацягалі хлопцы... для штаба... А вораг ужо, відаць, гэта на заметку узяў... зафіксаваў пэўна ж... І неўзабаве шандарахне з усіх ствалоў па нашай Мадоры... будзе, як у Кругліцы... Вось і прашу цябе ад імя і па даручэнню... адвярні, адавярні ствалы варожыя ад нас... І з неба няхай таксама жалезныя камяні не ляцяць... Прашу цябе... малю... ад імя і па дарачэнню... Ну, а хлопцы... што з іх возьмеш... Зусім дзеці...Яны ж не разумеюць, што робяць... ім – загад... Камандзіраў вінаваціць трэба... іх... Заступіся, божухна!.. Паспачувай!..

К р у п я н к а. Прасі, дзед, каб старшына наш хутчэй вяртаўся з цвікамі. Чуеш? Прасі!.. Гусеў яго прозвішча! Гусеў!..

Ш ы ш. Божухна-а-а-а!..

Зноў наплывае царкоўны звон: бом!..бом!..бом!..

Зацямненне.

ДЗЕЯ ДРУГАЯ

На тым жа месцы. 

Крупянка і Якушэнка сілкуюцца. Яны сядзяць  на дошцы, якая служыць чырвонаармейцам і сталом, і табурэтам...    
К р у п я н к а. А там у нас    па сто грамаў раздалі...

Я к у ш э н к а. Не, перад боем толькі нальюць.

К р у п я н к а. Нам. Сабе – далі-узялі... камандзіры. І не пярэч. Бой не бой, а выпіць хочацца... Хоць табе ўсё роўна: не п’еш. А давай я за цябе буду, Якушэнка, куляць?

Я к у ш э н к а. Прывыкнеш...

К р у  п я н к а. Не прападаць жа дабру! (Аблізаў лыжку, паклаў у рэчавы мяшок). 
Прыходзіць Шыш.
Ш ы ш (спакойна-лагодна). Паказвайце, што ў вас за інструменты з сабой?

Якушэнка выклаў з рэчывага мяшэчка скрыпку, Крупянка – нехаця, неяк ляніва –  кельму і кацялок...
Ш ы ш. І вы гэтымі інструментамі сабраліся падлогу рабіць?!

К р у п я н к а. Не павышаць голасу. Усё ў старшыны Гусева. Ён усё павінен быў прывезці...

Ш ы ш (буркліва). Павінен, павінен! Вось што, хлопцы: не дурыце галаву, едзьце у сваю часць і растлумачце, што да чаго. У вас жа нічога няма. Як, чым зробіце падлогу? Ну, дошак вы сабралі трохі з горам папалам... І ў мяне – ні тапара, ні цвікадзёра... ні малатка. Ды і ў людзей вы нічога сёння не возьмеце. Людзі на вас у крыўдзе. За дошкі.

Нямко прынёс вядро гліны, высыпаў і знік.

К р у п я н к а. Пакінь нас, дзед. Прашу цябе: пакінь, іначай!... (Патрос аўтаматам).
Ш ы ш. А вось гэта не трэба! Зялёны ты мяне яшчэ палохаць, сынок. Зялёны. Я б хацеў , каб вы пакінулі нашу вёску... Вы! Гэта б было вельмі разумна. Вунь, у Кругліцы

К р у п я н к а. Што ты прывязаўся, стары корч, да гэтай Кругліцы! Задзёўб ужо!.. Кругліца, Кругліца!..

Ш ы ш. Таму што там таксама штаб зрабілі... Куды ён падзеўся, не ведаеце? Самалёты цалялі па штабу, а патрапілі больш  па хатах....вёска, лічы, і згарэла... Людзі цяпер вось зіму бадзяліся ў лесе... галадалі, мёрзлі... І гэты штаб ваш, якога пакуль няма, таксама ў паветра паднімуць самалёты... Не пасылайце нам гора на роўным месцы сярод белага дня, салдацікі! Прашу вас! Ад імя!... Па даручэнню!.. А хочаце, я ўсіх жывых прывяду сюды? Хочаце?

К р у п я н к а. Усё ў цябе?

Я к у ш э н к а. Крупянка!

К р у п я н к а. Адстань хоць ты!.. А як жа ты, дзед, хочаш немцаў біць, а самому ўвесь час цэлым і не пашкоджаным заставацца? Біцца, і каб нос не запэцкаць  крывёю ? Так? Рэдкі, гляджу, ты экземпляр! Варты ўвагі!

Ш ы ш. Харош каваль: каваў тапор, а з тапара шыла, а выйшаў пшык... Глядзіце, каб так не было і ў вас.

Нямко прынёс чарговае вядро гліны, высыпаў і знік.

К р у п я н к а. Не, ну знойдзецца заўсёды адзін нехта, хто будзе  гудзець над вухам, як камар назойлівы! Лічу да трох!.. Раз!..

Я к у ш э н к а. Крупянка! Ты ж – скульптар.

Шыш моўчкі пайшоў. З’яўляецца Нямко.
К р у п я н к а. Нямко, хопіць гліну цягаць! Пасля вайны не будзе з чаго печы рабіць!

Н я м к о. А-а-а! У-э-э-а! А-а-а! У-э-э-а!

Крупянка і Якушэнка месяць гліну босымі нагамі, да іх далучаецца Нямко. І робяць гэта ахвотна і  доўга...

Я к у ш э н к а. У нас пячнік Лёха быў... Ён не толькі печы і грубы людзям рабіў, але і дзяцей малодкам... такіх жа віславухіх, як і сам...Майстравы чалавек быў Лёха... Быццам кажуць, што ён ад сырой гліны моцна зараджаўся энергіяй, а куды траціць тую энергію яму было... Перад самай вайной памёр Лёха... хоць і маладым быў чалавекам... а яго сусед і дружок дзядзька Шура схадзіў неяк на пагост, вярнуўся і гаворыць: Лёха і на тым свеце не прападзе... з кожнага крыжа дым валіць... нарабіў, мусіць жа, і там  грубак і печаў... І самагон адзін там жлукціць, гад!.. Не, каб перадаць... каб падзяліцца...

Н я м к о.А-а-а! У-э-э-а! А-а-а! У-э-э-а! 

К р у п я н к а. Мой дзед Аўгей у вёсцы жыве...Гута – так называецца. На бераг рэчкі хаты ўзбеглі, рассыпаліся па ўсім беразе, як цацкі, побач – бярэзнік, далей – сасновы бор... Хлапчуком я ў яго і прападаў... То вось ён і прымусіў мяне, сам таго не падазраючы, палюбіць гліну... Цэглу мы разам рабілі... Саломы нарэжам, гліну размесім, перамяшаем, ператрэм... і ў формы гліну... падсохне – і гатовыя цагліны... паспявай толькі штабляваць іх... Цэгла не надта каб моцная была... сырэц... але не палацы будавалі царскія... нам добра была і свая самаробная... не абпаленая... Будавалі шчаслівае жыццё. Пакуль гэтая абразіна  з чубам на ілбе не адшукалася на бяду людскую... Можа кабыла якая яго і згубіла... Хвост задрала, напружылася – і шлёпнуўся Адольф пад ногі нам...Не, каб яго адразу растаптаць – і слядоў не знайшлі б!.. Канчай мясіць! (Выходзіць з гліны, за ім – Якушэнка, адзін толькі Нямко топчацца па гліне). Закругляйся! (Паказаў Нямко пальцам круг, каб закругляўся, аднак той, відаць, зразумеў гэта інакш і пачаў наразаць у цесным карыце круг за кругам).

Н я м к о.А-а-а! У-э-э-а! А-а-а! У-э-э-а!
Крупянка і Якушэнка рагочуць. Потым Крупянка выводзіць з  адгародкі Нямко, бярэ дошкі, кладзе іх яму на рукі , круціць яго і так і гэтак: стварае аднаму  яму толькі вядомы вобраз чалавека з дошкамі...

К р у п я  н к а  (пераможна). Во! Тое, што і трэба! Так і стой!

Н я м к о.А-а-а! У-э-э-а! А-а-а! У-э-э-а!

Крупянка наклаў гліны ў кацялок, узяў кельму... і ў гэты час прыбягае Кацька. 

 Н я м к о. А-а-а! У-э-э-а! А-а-а! У-э-э-а! (Убачыўшы дзяўчыну,   кінуў дошкі і ўцёк).

К р у п я н к а (затрымаў дзяўчыну). Не пушчу далей! Ні на крок!..

Кацька спрабуе вырвацца, але дарэмна: Крупянка надзейна перакрыў ёй дарогу – ні назад, ні наперад.

 Якая прыгожая!.. Якушэнка, адвярніся!

Якушэнка паслухмяна адвярнуўся.

К а ц ь к а (разгублена). Прапусціце мяне! Я мамцы скажу! Мала не будзе!

К р у п я н к а. Яна-а! Яна-а! Гэта яна клікала на падмогу! Я пазнаў голас!

К а ц ь к а. Ну, я.

К р у п я н к а.  А гэты хлопец, Нямко, хто табе?

К а ц ь к а. Брат.

К р у п я н к а. А што ж ты на брата наляцела, як каршун на куранёнка?

К а ц ь к а. Ён ведае – за што... (Памахала некуды ў бок кулаком). Атрымаеш!

Нясмела з’яўляецца Нямко, коса паглядаючы на Кацьку.

Якушэнка знікае.
Н я м к о. А-а-а! У-э-э-а! А-а-а! У-э-э-а! (Адцягвае Кацьку ад Крупянкі).  А-а-а! У-э-э-а! А-а-а! У-э-э-а!

К р у п я н к а (да Кацькі). Што ён сказаў?

К а ц ь к а. Баіцца, дурненькі, што мяне чырвонаармейцы ўбачаць і ўкрадуць.

 К р у п я н к а. А я не супраць!

К а ц ь к а. Вельмі трэба.

Н я м к о. А-а-а! У-э-э-а! А-а-а! У-э-э-а!

К р у п я н к а (Нямко). Дошкі – у рукі! І на сваё месца!

Нямко не слухаецца.
(Кладзе дошкі на рукі Нямко, таму нічога не застаецца, як пазіраваць). Пакуль рукі ў яго занятыя, я магу, значыць, і паразмаўляць з табой, а, прыгажуня?

К а ц ь к а. Размаўляй.

К р у п я н к а. А пра што?

К а ц ь к а. Спярша варта было б і пазнаёміцца. Кацька.

К р у п я н к а. Пачакай, а як гэта мяне завуць? Добра помню, што Крупянка, што чырвонаармеец... так-так-так... Сяргей я. Фу-у! Ледзь успомніў. Хоць і чаму дзівіцца? На вайне не Сяргеі – чырвонаармейцы, байцы... Кацька, значыць?

К а ц ь к а. Кацька.

К р у п я н к а. А вось калі мой бацька пазнаёміўся з мамай, то не мог запомніць, як яе па-бацьку... запісаў на паперку... як верш... і заглядваў, пакуль не вывучыў..

К а ц ь к а. Цікава!

К р у п я н к а. Паспрачацца магу і з табой, што не запомніш.

К а ц ь к а. Няўжо бываюць такія імёны?

К р у п я н к а. Як бачыш.

К а ц ь к а. Называй. 

К ру п я н к а. Агафангелаўна.

К а ць к а. А і праўда: не паўтару. Здаюся.

К р у п я н к а. Пачакай здавацца... А то брат твой дошкамі як махне, змяце нас з зямлі, як хлебныя крошкі са стала...

Н я м к о. А-а-а! У-э-э-а! А-а-а! У-э-э-а!

К р у п я н к а. Трымай, трымай! Я цябе, Нямко, увекавечу. І помнік пакіну пасля сябе... я, значыць, паеду... а помнік застанецца ў вашай вёсцы... муэычок такі... Будзе стаяць...

Н я м к о. А-а-а! У-э-э-а! А-а-а! У-э-э-а!

К р у п я н к а. Што ён сказаў?

К а ц ь к а. Ён папярэдзіў, каб ты пасля сябе не пакінуў такі  помнік, які спярша гаворыць «гу-га», потым пачынае поўзаць ... і яшчэ не адразу будзе стаяць...

К р у п я н к а (строга Нямко). Размовы-ы! Ацьтваю!.. (Зноў ўзяў кацялок з глінай, кельму, патрымаў у руках, а потым паклаў усё гэта перад сабой на зямлю). Чалавек з дошкамі! Нямко! (Моршчыцца). Не, не.. не тое... Што ўчора было добра, тое сёння нікуды няварта. Не той эфект. Пакладзі дошкі і пакінь нас удваіх з Кацькай... так будзе лепш і для цябе, і для ўсяго савецкага мастацтва... якое прагне новых формаў і метадаў спасціжэння рэчаіснасці... Ты яшчэ тут, Нямко?

Н я м к о. А-а-а! У-э-э-а! А-а-а! У-э-э-а!

К р у п я н к а. Што ён сказаў на гэты раз?

К а ц ь к а. Сказаў, што дошкі яму таксама да аднаго месца... як і скульптура...

К р у п я н к а. Іш!.. І дошкі! І скульптура? Далёка пойдзем, грамадзяне, далёка! З такім рэзусам!.. З адмоўным, прама скажу, рэзусам!.. Пакладзі, Нямко, дошкі, не мучайся...

Нямко кінуў дошкі на зямлю. Крупянка ўзяў Кацьку за руку, паставіў на тое месца, на якім ён стаяў.

К р у п я н к а. Новы час – новыя скульптуры!

 Н я м к о. А-а-а! У-э-э-а! А-а-а! У-э-э-а!

К р у п я н к а (здзіўлена). Ён зноў нешта сказаў?

К а ц ь к а. Ага.

К р у п я н к а. Разгаварыўся. Раскукарэкаўся. Пакуль я буду  рыхтавацца, каб пачаць ляпіць твае прывабныя выпукласці... формы, так бы мовіць ... ты, Кацька, раскажы што-небудзь... смачненькае!..

К а ц ь к а. А што?

Н я м к о. А-а-а! У-э-э-а! А-а-а! У-э-э-а! (Цягне Кацьку за руку, тая не паддаецца).

К р у п я н к а (Нямко). Толькі забярэш яе тады, калі сам  і паставіш на тое месца, на якім яна стаіць. Усё зразумела?

Н я м к о. А-а-а! У-э-э-а! А-а-а! У-э-э-а!

К р у п я н к а. А калі зразумела, то будзь паслухмяным хлопчыкам, і табе ўсміхнецца шчасце... як усміхнулася яно мне... і не бяда, што пакуль адным вокам... і тое прыплюснутым... Усміхнецца, хлопча! Гліна зачарсцвела, як душа ў адной прыгажуні...

Кацька пырснула смехам.
І не пратэставаць! (Падыходзіць да Кацькі, распранае яе ... што не падабаецца Нямко, той  насоўвае на сястру ўсё, што здымае чырвонаармеец). Дам нарад без чаргі! Два нарады!.. Адставіць!..

К а ц ь к а. Брацік! А ты ведаеш, мне і добра. А калі тваёй сястрычцы добра, навошта ёй перашкаджаць, а, харошанькі мой?

К р у п я н к а (Нямому).  Ты ўсё зразумеў? Спадзяюся.

К а ц ь к а. Не перашкаджай скульптару Сяргею працаваць. У яго такая праца. У кожнага – свая... хто на што здольны.

К р у п я н к а. Плюс вучоба! Важны момант!

К а ц ь к а.  А ты лепш пашукай швейную машынку «Зінгер», якуя схаваў ад немцаў і сам не можаш знайсці....

Н я м к о. А-а-а! У-э-э-а! А-а-а! У-э-э-а!

К р у п я н к а (весела). Закапаў, кажаш?

К а ц ь к а. Закапаў.

К р у п я н к а. І не можа знайсці?

К а ц ь к а. І не можа...

К р у п я н к а. Дык давай разам пашукаем?

К а ц ь к а. Ты што-небудзь адно рабі... або... або... або... (мляўка ўздыхнула)  або ляпі...

Нямко плюнуў, нешта прамумкаў аднаму  яму зразумелае, і знік.

Нарэшце Кацька стала прывабнай для творчых задумак скульптара. Ёсць за што яму зачапіцца вокам.

К р у п я н к а (не зводзіць вачэй з дзяўчыны). Не магу. Усё анямела... здранцвела... І рука... і пальцы ... усё дыбам стаіць... не магу зачэрпнуць гліну...

К а ц ь к а. А ты прыгожы...

К р у п я н к а. Памаўчы, Кацька, памаўчы... Пакуль нікога няма... Памаўчы...

К а ц ь к а ( быццам бы сама сабе) У мяне і брат маўчыць, і ты прапаноўваеш памаўчаць. Краіна маўчуноў.

З ‘яўляецца дзед Шыш.

Ш ы ш  (здзіўлена, з захапленнем). Ай-яй-яй!..

Кацька і Крупянка павярнуліся на голас.

Ай-яй-яй!..

Б у с е л. «Ай-яй-яй!» Можна падумаць, што ён распранутых баб не бачыў! Таксама скажа гэты Шыш! А то я не падгледзеў, як суседку ў жыце распрануў і камячыў. Трос, як воўк авечку. Летась. Хоць бы мяне, птушкі, пасаромеліся. Дык не – прама во перад носам расклаліся... Столькі жыта спаскудзілі – нібы смерч прайшоў... «Ай-яй-яй!» Цьфу! А цяпер айкае. Канешне, Кацьку з суседкай не параўнаць... мо таму ён і айкае?

К р у п я н к а. Што ты хацеў, Шыш?

Ш ы ш. А шыш яго ведае, што я хацеў! ( Патаптаўся на месцы, хацеў ісці, але нечага перадумаў). Дружок твой... на царкве сядзіць... Старшыну чакае... тамбоўскага... Я б вам раіў усё ж пайсці...

К р у п я н к а. Куды?

Паўза.
Куды, шаноўны?

Ш ы ш. Адкуль прыйшлі – туды...

К р у п я н к а. Туды паспеем...

Ш ы ш. На, чытай... (Падаў Крупянку кавалачак паперы).

К р у п я н к а (чытае). «Грамадзяне... германскае камандаванне накіроўвае вас у глыбокі тыл, так як чырвонаармейцы  вас будуць абстрэльваць з артылерыі і мінамётаў...» (Гучна, у бок). Якушэнка! Ты аўтамат будзеш насіць ці не? Паслаў бог вароне кавалак сыру... палтаўскага... Так, чытаем далей...  З артылерыі і мінамётаў... Няма ў нас ўсяго гэтага...Так што спіце спакойна, мірныя людзі!.. Прыдумаюць жа!.. «Жадаючы выратаваць вас ад бальшавіцкіх зверстваў, мы эвакуіруем вас у глыбокі тыл. Бярыце з сабой усе рэчы, коней, калёсы, скаціну. Бярыце з сабой кацялкі і лыжкі, так як па дарозе вы будзеце забяспечаны гарачай ежай. Слухайцеся нямецкага салдата, не хавайцеся і не ўцякайце. Кожны, хто паспрабуе схавацца або ўцячы, будзе застрэлены. Выходзьце на вуліцу і рухайцеся, куды вам пакажуць нямецкія салдаты...» Ну дык што ж, дзед: шчаслівай дарогі! Толькі кацялок не забудзься! І не ўцякай! А то яны такія добранькія, што за гэта прыстрэляць.

Ш ы ш. Ды не пра сябе я думаю! Як вы ўсе не можаце зразумець! Людзі папрасілі... Народ! Грамада!

К р у п я н к а. Тады схадзі з гэтай паперай... сам ведаеш адрас... А не – дык пакінь, я зраблю гэта... І багата смецця гэтага ў цябе, дзед?

Ш ы ш. На год курыць...

К р у п я н к а. Бач, што робяць, гады! Намі палохаюць людзей. Чырвонаармейцамі. Арміяй.

Ш ы ш. Каб жа вы хоць  дошкі не бралі...

К р у п я н к а. Што ты прывязаўся да гэтых дошак? Ну, бабу б у цябе забралі! Бабу! Тады б бядаваў! А ён дошак шкадуе! Вялікая каштоўнасць -- дошкі! Колькі ўсяго вунь разварочана, спалена, разбурана, раскурочана!.. Дык не – дошкі!.. Заладзіў, мужык, а!..

Ш ы ш. Ды я б... бабу сваю і так аддаў... і не пашкадаў бы... бо яна ў мяне халера яшчэ тая. А дошкі – не кратаць!

К а ц ь к а. А мне што – свяціць сабой, ці закругляцца, скульптар?

Раптам аднекуль здалёк даносяцца стрэлы і чалавечы лямант. Усе знерухомелі.

Прападзём!.. Прападзём!.. З гэтым штабам!.. Маць яго!..   (Знікае). 

 Прыбягае Нямко з прасціной і накідвае яе на Кацьку. Прасціна белая, як першы снег...
Зацямненне.
Цемрадзь ночы распаласоўваюць тугія промні святла, у якіх снуюць туды-сюды людзі. Чуваць іх галасы – накшталт: «За дошкі!», «Ад Бога!», «Казаў жа: не грашыце, людзі!» Равуць варожыя бамбардзіроўшчыкі. Выбух. Другі... І добра відаць, як узлятаюць высока ў неба разам з полымем дошкі...

І раптам на зямлю ападае цішыня. Пасярод вясковай вуліцы ляжыць Крупянка. Ён з цяжкасцю адрывае ад зямлі галаву, павольна ўзнімаецца... З той жа цяжкасцю перастаўляючы ногі, падыходзіць да Кацькі, рыўком зрывае з яе прасціну...  І мы бачым замест дзяўчыны, маладой і прыгожай, старую бабульку...

Бабулька знікае.

К р у п я н к а . Якушэнка-а-а-а!

На дрэве, дзе сядзеў Бусел, боўтаеца на адной струне скрыпка. Крупянка зняў яе, і загучаў чардаш «Монці», які павінен быў бы сыграць Якушэнка, але не паспеў...

На вачах Крупянкі блішчаць слёзы.

 Гэта ты граеш, Якушэнка?

Я к у ш э н к а. Я.

К р у п я н к а. Добра. Грай. Мы ўсе паслухаем. Пачакай, а старшына Гусеў там, з табой?

Я к у ш э н к а. Не, не сустракаў.

К р у п я н к а. Тады цвікі ён прынясе. Як жа так – каб старшына, воўк тамбоўскі, ды не прынёс. Быць не можа. Ён прынясе. І тады мы саб’ём дошкі... станем на іх... прыціснем да зямлі... і ніякой больш пачвары не дадзім, каб іх разнялі...нават рыпнуць не дазволім! Рыпнуць! Ведай, Якушэнка! Ведай! А мяне даруй...

Я ку ш э н к а. За што, Крупянка?

К р у п я н к а. За тое, што абяцаў цябе выляпіць у гіпсе    без лычак яфрэйтарскіх... на помніку... Не хвалюйся... я ведаю, што гэта значыць -- палтаўскага хлопца выляпіць без лычак... Вышэйшая абраза... гэта яшчэ горш, чым у твар самаму лютаму ворагу плюнуць...

Я к у ш э н к а. Я не хвалююся...

К р у п я н к а. Спускайся.

Я к у ш э н к а. Не ведаю дарогі...

К р у п я н к а. А ты папытай у каго-небудзь.

Я к у ш э н к а. Пытаўся... ніхто не ведае дарогі назад... толькі сюды, на аблокі, усе дарогу ведаюць... А назад – не...

К р у п я н к а. Аўтамат хоць забраў з сабой?

Я к у ш э н к а. Ён там схаваны, дзе і швейная машынка «Зінгер»... Сюды з аўтаматам не пускаюць...  Таму гэта адзінае месца, дзе не бывае войнаў... У тых, хто лезе сюды са зброяй, адбіраюць і закідваюць...

К р у п я н к а. Хто?

Я к у ш э н к а. Асілкі з валасатымі рукамі і нахабнымі рыламі... Крупянка!

К р у п я н к а. Чаго табе?

Я к у ш э н к а. А дзяўчына тая, Кацька, дзе?

К р у п я н к а. Згубіў... Як загрымела ўсё – нічога не помню... ачуняў... а вакол – ні душы... Ні бусла на дрэве, ні дзеда Шыша... І Кацькі няма... Чамусьці і мне здаецца, што мяне –таксама няма...

Я к у ш э н к а. Ты – ёсць, калі на зямлі...

К р у п я н к а. Якушэнка, а ты цалаваўся з дзяўчынай?

Я к у ш э н к а. Шчыра?

К р у п я н к а. Так.

 Я к у ш э н к а. Не. Ніколі. І ніколі блізка з ёй не быў...

К р у п я н к а. І я.

Паўза.

 А хваліўся ж!

Я к у ш э н к а. Хваліся і ты.

К р у п я н к а. Пайду Кацьку пашукаю.

З’яўляецца Бабулька, але яе не заўважае Крупянка – ён хоча ўбачыць тую дзяўчыну, якую пакахаў з першага позірку, а  не старую бабульку, якой Кацька стала праз гады..

Бабулька знікае..

З’яўляецца Нямко, нясе на выцягнутых руках швейную машынку «Зінгер».

Н я м к о. А-а-а! У-э-э-а! А-а-а! У-э-э-а. (Пакругляў – і знік).

Кацькі няма. Няма Кацькі... Шукаў, думаеш не? Не паверыш, Якушэнка... перад самай вайной я на танцы хадзіў... Падыходжу, каб дзяўчыну запрасіць, чакаю, калі яна павярнецца да мяне... Яна і павярнулася... Але калі я на яе паглядзеў – увесь аслупянеў... у роце трымала яна соску... якраз такую, якую даюць дзецям. Соску-забаўку... з хвосцікам...

Якушэнка рагоча.

Ты што, не верыш?

Я к у ш э н к а. Не!

К р у п я н к а. Ніхто не верыць, каму не скажу. А яна, дзяўчына тая, была з соскай. Прыгожая... з вялікімі на ўздзіў цыцкамі... усё пры ёй... а – з соскай. Нават калі вальс кружыць пачалі, яна соску з роту не выняла... так і кружылі: я – з незразумела якім тварам, з такім жа тварам і яна... Уяўляеш? Дзяўчына – з соскай?

Я к у ш э н к а. Не!

К р у п я н к а. Сяброўка, якая з ёй на танцах была, калі я запрасіў яе на вальс, працягнула руку: давай, кажа, соску патрымаю. Але яна зрабіла выгляд, што не пачула... Так і кружылі... Ты вер мне, Якушэнка!

Я к у ш э н к а. Добра. Буду.

К р у п я н к а. Абед хоць даюць, Якушэнка? Кормяць?

Я к у ш э н к а. Мне не хочацца есці. Няма апетыту.

Нямко знікае.

 К р у п я н к а. А-а, дык  ты  і там на дошцы  сядзіш, Якушэнка? На той, якую з царквы садраў?

Я к у ш э н к а. Тут усюды дошкі, дошкі, дошкі... І на кожнай чалавек сядзіць...і плыве некуды, плыве... як на дыване-самалёце... А старшыны Гусева не бачу... Няма старшыны!.. Няма-а!..

К р у п я н к а. Кідай сюды дошкі! Там багата, а ў нас – няма! Размяркуй, каб не крыўдна было. Навошта іх на небе столькі? У нас жа загад! Яго ніхто не адмяняў! Заўтра штаб прыедзе!.. Кідай, Якушэнка, дошкі! Чуеш мяне? Без дошак не пераможам!.. Кідай, Якушэнка! Дзякуй, выручыў! Дзякуй, Якушэнка!

Я к у ш э н к а. Ловіш, Крупянка?

К р у п я н к а. А то каб міма мяне што праляцела! Такому не бываць, Якушэнка! Ляцяць дошкі, ляцяць!.. Як птушкі!.. Як зоркі!.. Адна!.. Дзве!.. Тры!.. Пяць!.. Дзесяць!..

Я к у ш э н к а. Калі хопіць – скажаш!

К р у п я н к а. Іх нам багата трэба!.. Дваццаць!.. Сто!.. Колькі дошак!.. Ура-а-а!.. 

 І Крупянка прыпаў на адно калена, схіліўшы наперад аўтамат, і нібы закамянеў – сам зрабіўся помнікам... А за ім з’яўляюцца  Якушэнка, Нямко, Шыш, Кацька і Бабулька з кветкамі.

Б а б у л ь к а. Дошкі тут павінны недзе быць... Не бачылі, людзі? Хлопчыкі , салдацікі, у  вайну гулялі тут з імі, з дошкамі ... маладзенькія... прыгожанькія  хлопчыкі... Асабліва той, што гліну ў далоньках сваіх песціў... гушкаў камячкі, нібы  мамка дзіцятка сваё...нібы калыханку для яе спяваў... як жывая была гліна ў ягоных руках...  Дошкі трэба мне... Паплыву я на іх да хлопчыкаў... Ў неба... На спатканне... Да іх... Зачакаліся, родненькія мае... Даўно ж чакаюць...Палячу... Пара...  Кветкі гэтыя – ім... Абрадуюцца... 
З а с л о н а.

